Ioan, y disgybl annwyl (22)
Gwelodd Ioan lawer o wyrthiau tra yng nghwmni Iesu, a fe ydy’r unig un sy’n adrodd hanes gwyrth gyntaf Iesu.

Y wyrth hon yn Cana Galilea oedd y gyntaf wnaeth Iesu fel arwydd o pwy oedd. Roedd yn dangos ei ysblander, a dyma’i ddisgyblion yn credu ynddo. (Ioan 2:11)
Aeth Iesu a’i ddisgyblion i briodas yn nhref Cana. Yno trodd Iesu ddŵr yn win. Mae’n amlwg fod y wyrth wedi cael effaith mawr ar y disgyblion, ‘dyma’i ddisgyblion yn credu ynddo’. Gwelodd Ioan hefyd ei ysblander. Dydy hwn ddim yn air dyn ni’n ei ddefnyddio bob dydd, dyn ni ddim fel arfer yn disgrifio pobl eraill fel pobl ysblennydd. Ond roedd (ac mae) Iesu’n wahanol. 
Mae nifer o esbonwyr wrth sôn am efengyl Ioan wedi nodi cymaint mae o’n sôn am y byd; bod Iesu wedi dod i’r byd a bod y byd yn gwrthod derbyn Iesu.
Roedd y golau go iawn, sy'n rhoi golau i bawb, ar fin dod i'r byd. (Ioan 1:9)
Roedd y Gair yn y byd, ac er mai fe greodd y byd, wnaeth pobl y byd mo’i nabod. (Ioan 1:10)
Dacw Oen Duw, yr un sy'n cymryd pechod y byd i ffwrdd.(Ioan 1:29)
Ydy, mae Duw wedi caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. Oherwydd anfonodd Duw ei Fab i achub y byd, dim i gondemnio’r byd. (Ioan 3:16-17)
Mae golau wedi dod i'r byd, ond roedd pobl yn caru'r tywyllwch yn fwy na'r golau, am eu bod nhw’n gwneud drygioni o hyd. (Ioan 3:19)
Dydy’r byd ddim yn gallu'ch casáu chi, ond mae'n fy nghasáu i am fy mod yn tystio fod yr hyn mae'n ei wneud yn ddrwg. (Ioan 7:7)

Mae Ioan yn dangos yn glir i ni y gwahaniaeth rhwng cariad Duw, yn gyrru ei unig Fab i’r byd, a diffyg cariad y byd. Wnaeth pobl y byd mo’i nabod; roedd pobl yn caru’r tywyllwch yn fwy na’r golau; roedd pobl yn hoffi gwneud drygioni; roedden nhw’n casáu Iesu am ei fod o’n sgleinio’i olau ar ddrygioni’r byd ac yn dweud fod yr hyn mae'n ei wneud yn ddrwg.
Ydy golau Iesu’n sgleinio ar dy fywyd di? Wyt ti’n gweld dy wendidau a dy bechodau? Dyn ni wedi dysgu wrth edrych ar fywyd Ioan nad oes neb yn berffaith, dim hyd yn oed y rhai oedd yn byw hefo Iesu pan oedd o ar y ddaear. Petaen ni’n berffaith fyddai dim angen Iesu arnon ni! 
Ond cafodd pawb wnaeth ei dderbyn, (sef y rhai sy’n credu ynddo) hawl i ddod yn blant Duw. (Ioan 1:12)

Dyma mae Ioan eisiau i ni ei ddeall. Dim ond i ni gredu yn Iesu, cawn fod yn blant i Dduw. 

